12 ЖЫЛДЫҚ БІЛІМ БЕРУ ЖҮЙЕСІНЕ КӨШУ САТЫСЫНДА  ҚАБІЛЕТТЕРІ   ӘР ТҮРЛІ БАЛАЛАРҒА БІЛІМ БЕРУДІҢ ТИІМДІ ЖОЛДАРЫ.

Жомартова К. С.
К. Макпалеев атындағы №4  жалпы орта білім беру мектебі, бастауыш сынып мұғалімі

  Алға қойылған мақсат – 12 жылдық білім беруге көшу сатысында жалпы білім беру мектептерінде даму деңгейі әртүрлі балаларды оқыту жолында мұғалімнің кәсіби, құзырлық, шығармашылық деңгейін көтеруге көмек көрсету, тәжірибемен бөлісу.  «Оқу мен жазу арқылы сын тұрғысынан ойлау» жобасының негізгі идеяларын ашу және оның 12 жылдық мектептегі   оқыту әдістерінің бағыты үшін потенциалдық маңыздылығына көз жеткізу.

XXI  ғасыр мектебі  жедел өзгеріп жатқан заманға бейімделуге мүмкіндік беретін түбегейлі өзгерістер енгізуді,  өз кәсіби шығармашылығымызды шыңдауды талап етеді. Ойы жүйрік, ақылы жетік, бәсекеге қабілетті, өзгерістерге бейім жеке тұлғаны тек қана жаңа тұрпатты педагог  қалыптастырады.
Әрине, 12 жылдық білім беру жүйесіне көшу бүкіл білім беру жүйесін жаңалауды, оны оқушылардың жас, жеке дара психологиялық және шығармашылық қабілеттеріне лайықтауды қажет етеді. Баланың бойында оның өміріне қажетті іс-әрекет тәсілдері мен технологияларын қалыптастыруға негізделген оқытуды ұйымдастырудың амал-тәсілдерін, формалары мен әдістерін айқындау – қазіргі таңда кезек күттірмейтін көкейкесті мәселелердің бірі. 

12 жылдық білім берудің мақсаты:
·  Өз ойын еркін айта алатын ; 

· Өзін көрсете білетін;
· Өзін-өзі дамыта алатын;
· Жоғары білімді;
· Ұлттық тілді;
· Тарихты жетік меңгерген;
· Бәсекеге қабілетті;
· Отандық, әлемдік мәдениеті бойында қалыптасқан;

· Шығармашылығы дамыған ТҰЛҒАны қалыптастыру .
Бұл мақсаттардан келесі міндеттер туындайды:
· Тәрбиелеу және дамыту іс-әрекетін ұйымдастыру;
· Құзіреттіліктерді қалыптастыру және дамыту;
· Оқушының ішкі мүмкіншілігі,бейімділігі,мақсат-мүдделері мен қабілеттерінің байқалуы мен қалыптасуына жағдай жасау.
Соңғы жылдары дүние жүзінде балаларда әмбебап әлеуметтік құзіреттіліктерді қалыптастыру тұжырымдамасы кең етек жаюда. Бұған сәйкес білім беру нәтижесі ретінде мектеп түлегінің бойында басты құзіреттіліктер, негізгі дағдылар мен тұлғалық қасиеттердің қалыптасуы қарастырылады.

Сондықтан жалпы орта білім беру мектептерінде баланы әмбебап білім, білік, дағдылармен қаруландыратын, өзіндік іс-әрекетке үйрететін және білім беру мазмұнының сапасын анықтайтын басты құзіреттіліктердің қалыптасуын қамтамасыз ететін жүйе құрылуға тиіс. Бұл жүйе әр жастағы тұлғаны туындаған кез-келген мәселені шешуде қолдана алатын жаңа әдістерді игеруге, қалай оқу, қалай ойлау керектігіне үйретуге негізделуі шарт.

Жан-жақты  кең білімі бар адам құзырлы деп  саналады. Бірақ біле тұрып, білетінін  іс жүзінде қолдана алмау да мүмкін. Сондықтан білім берудің міндеті әр уақытта  тек білімді хабарлау ғана емес, сонымен бірге оны қолдану үшін қажетті біліктер мен дағдыларды қалыптастыру болып келді. Бұл екінші құрамды бөлік - «іс-әрекет тәсілдерін іске асыру тәжірибесін» енгізуді талап етті. 

Тек білу және өз білімін қолдана алу да жеткіліксіз, ілгері жылжу үшін үшінші құрамды бөлік – «шығармашылық іс-әрекет тәжірибесі»  қажет. Білім, білік, дағдылар тек репродукция құралы ғана болып қоймай, әлемді шығармашылықпен түйсіну  амалы болуы керек.

Жоғарыда аталып өткен үш компонент құзыреттілікті сипаттау үшін  жеткілікті деуге де болар еді. Бірақ білім беру мазмұны тұжырымдамасының авторы И. Я. Лернер құзыреттілікті толық сипаттау үшін төртінші құрамды бөлік – «эмоционалдық, еріктік, моралдік, эстетикалық тәрбиелілік жүйесін» енгізу қажеттігін атап көрсетті. 

 Сөйтіп, құзыреттілік дамуының төрт деңгейін атап көрсетуге болады. Бұл   деңгейлер құзыреттілік моделін құрайды. Бұл модель құзыреттілік ұғымын жан-жақты кеңінен ашпауы мүмкін. Бірақ оның құрамды бөліктері жаңа білім беру жүйесінің бағыты болатын  басты құндылықтарды қамтиды.
Жеке тұлғаның дамуы үшін баланың қарқынды іс-әрекеті болуы шарт. Алайда кез келген іс-әрекет баланың қабілетін, дарынын, мінез-құлық белгілерін, білік пен дағдыларын дамыта алмайды.  Қабілеттіліктің дамуы үшін өз барысында баланың бойында жағымды сезімдер туғызатын іс-әрекет қажет. Бала белгілі бір жұмыспен міндет үшін емес, баға үшін емес, сол жұмыспен өзі айналысқысы келетін болғандықтан жетістікке ұмтылады, яғни ол балада жағымды сезімдермен байланысты қажеттілік бар. Осыған байланысты жеке тұлғаның дамуының тағы бір бастауы өзіне көңіл аудартады. Бұл жеке тұлғаның мәдени ұстанымдарынан бастау алатын өз-өзіне деген қалыптастырушылық, талап қоюшылық ықпалы. Міне, 12 жылдық білім беруде әр ұстаз баланың өзін-өзі дамыту күштерін қалыптастыру керек.

Баланы мектепке қабылдауда тек оның жасы ғана ескеріліп, мектептер даму деңгейі әртүрлі балаларды қабылдауға дайын болып, оқытуды олардың қажеттіліктері мен қабілеттеріне лайықтауы керек.
Оқу – бұл, ең алдымен, бұл үрдіске қатысатын адамдар арасындағы қарым-қатынас. Мұғалім – оқушы мен оқу материалы арасындағы дәнекер. Ендеше, мектептің дайындығы, көбіне, мұғалімнің әр оқушының ерекшелігін байқап, түсініп, ескере алу қабілетіне және өз шәкіртіне көмектесе алу біліктілігіне байланысты. 

Мұғалім дайындығының екі аспектісін атайтын болсақ, олар:

1. Баланың даму ерекшелігін білу, оқушылардың қиындықтарын ғана байқап қоймай, олардың мықты жақтарын анықтауға көмектеседі.

2. Оқыту методикасы жағынан жақсы дайындалған болу, жағдайды дұрыс бағалап, оны шешудің тиімді әдістерін табуға көмектеседі.

Демек, мұғалім

а) жаңа оқу материалымен таныстыруда әр түрлі әдістерді қолдана білуі керек;

ә) оқытуда, әр оқушының өз өмірлік тәжірибесі мен даму деңгейіне сәйкес, білімді меңгеруіне мүмкіндік беретін тапсырмаларды қолдануы керек;

б) оқушыларға өз жетістіктерін көруге жағдай туғызуы керек.  
Бұл мақсат-міндеттерді іске асыру үшін білім беру жүйесі оқытудың жаңа  технологияларын: жеке тұлғалық қасиеттерге бағытталған оқытуды, зерттеу, жобалау әдістерін т.б. қолдана отырып, оқытуды ұйымдастыруы қажет.
  Мектеп баланың дамуында  негізгі  рөл атқарады. Баланың  жеке тұлға  ретінде    жан-жақты  дамуы, өзіндік  көзқарасының қалыптасуы мен ой-өрісінің кеңеюі мектеп қабырғасында  қаланады. Онда жан-жақты дамып, өз ой-пікірін  еркін жеткізе алатын болады. Бұл мәселені шешудің тиімді жолдарының бірі – білім беруде оқушының жеке және кәсіби дамуын қамтамасыз ететін тұлғаға бағытталған тәсілді қолдану. 

Жеке тұлғаға бағытталған оқытудың тұжырымдамасы баланы жан-жақты дамытумен бірге, жеке және жас ерекшеліктеріне қарай қоғамдағы өзгерістерге бейім даму мүмкіндігін айқындауды қарастырады.


Жеке тұлғаға бағытталған оқыту проблемалы бағыттағы шығармашылық сипатқа ие бола отырып, жаңа білімді іздену арқылы тәжірибеде қолдана білуге ықпал етеді, мұндағы басты міндет – баланың жалпы және өзіне ғана тән қабілеттерінің даму мүмкіндігі мен білім, білік, дағдыларын қалыптастыру және қолдану. Бала оқу үрдісінің субъектісі бола отырып, қабілеті мен қажеттілігіне байланысты қарқынмен дамуға мүмкіндік алады. Мұғалім оқыту мен тәрбиелеу ісін ұйымдастырушы ғана емес, балаға серік, дос, сырлас, кеңесші қызметін де атқарады. Нәтижесінде жеке тұлғаның өзіндік пікірі, қоршаған ортасына құрметпен қарау көзқарасы қалыптасып, таным қабілеті ашылады. 

Білім беру мен тәрбиедегі тағы бір бағдар – бұл «қалай дамыту керек?» деген сұраққа жауап беретін іс-әрекеттік бағдар. Мұның мәні қабілеттер іс-әрекетте байқалып, дамиды дегенді  айқындайды. Екі жағдайда да адамның қарқынды дамуы оның қабілеті мен бейімділігіне сәйкес іс-әрекет барысында жүзеге асады. Іскерлік бағдардың маңызды оқыту әдістерінің бірі  - зерттеулік әдіс. Осы бағытта білім алып отырған әрбір жас жеткіншек қоршаған ортаны әр қырынан зерттей отырып, өз бетінше білім жинақтап, оны тәжірибе жүзінде өмірде қолдана білуі тиіс. 

Зерттеулік білік пен дағдылар адамға тек ғылыми жұмыспен айналысқанда ғана емес, сонымен бірге оның басқа да қызмет аясында қажет. Шығармашыл-зерттеушілік ізденіс кез-келген кәсіптің ажырамас бөлігі болып  табылуда. Баланы зерттеушілік іс-әрекетке дайындау, зерттеулік ізденістің біліктері мен дағдыларына үйрету қазіргі кезде білім берудің маңызды міндеті болып отыр.
Соңғы жылдары өз тәжірибемде тиімді қолданып жүрген «Оқу мен жазу арқылы сын тұрғысынан ойлауды дамыту» (СТО) жобасы мазмұны жағынан оқыту әдістері бағытының бірі болып табылады. «Оқу мен жазу арқылы сын тұрғысынан ойлауды дамыту» жобасы мұғалімдерді оқытудың көптеген жаңа әдіс-тәсілдерімен таныстырады. Сонымен қатар жобаның ішінде және оның теориялық базасы негізінде мұғалім әдіс-тәсілдерді таңдауға, қолдануға, қиыстырып қолдануға, тіпті  жаңалықтар енгізуге мүмкіндік алады. Бұл мұғалімге өз оқушыларының ерекшеліктерін байқап, ескере отырып білім беруіне мүмкіндік туғызады. 
Бастапқы сатыда оқушының даму деңгейі анықталғаннан кейін, мұғалім кімнің сыныптастарына көмектесе алатынын, қайсылары олардың жауаптарын толықтыра алатынын байқап алады. Оқушылардың білім мен білік  қоры әртүрлі болғанмен, оқытудың да түрлі стильдері мен ыңғайы бар. Оқытудың  түрлі әдістерін қолдану мұғалімге әр оқушының қалауын және даралығын ескеруге мүмкіндік береді.
Мұғалім оқушыларына қалай көмектесе алады?  Оқу материалы және оқушылардың өз тәжірибелері мен білімдері арасындағы қажетті байланыстарды анықтауға көмектесуі жетістіктің, сәттіліктің кілті болып табылады. Сонымен бірге оқушылар өз мақсаттары мен қажеттіліктерін анықтай алу және өз көзқарасын білдіріп, оны дәлелдей алу мүмкіндігіне ие болулары қажет. Еркін пікірталасты қолдау – СТО жобасының негізгі мақсаттарының бірі. Берілген сұрақты талқылау мүмкіндігіне ие болған жағдайда оқушылардың мәселеге деген көзқарасы мен берген бағаларының алуан түрлілігі байқалады. Мұғалім «тек бір ғана дұрыс көзқарас бар» деген ойдан бас тартса болғаны, сыныпта қанша бала болса, сонша пікір пайда болады. Балалардың білімдеріндегі, дүниетанымдарындағы айырмашылықтар бірден айқын бола бастайды. Алуан түрлі пікірлер мен көзқарасты қабылдап, бағалай білу – бағдарламаның айнымас шарты және оның негізгі принципі. 
Қандай болмасын сыныпты кез келген қоғамға тән сан қилы қызығушылықтар, қабілеттер, тәжірибе мен мүмкіндіктер сипаттайды. Сондықтан мұғалім оқу материалын дайындағанда және оқыту әдістерін таңдағанда осылардың бәрін ескергені жөн.  
«Оқу мен жазу арқылы сын тұрғысынан ойлауды дамыту» жобасының әдістері сыныптағы үйреншікті жағдайды өзгертіп, балаларды жұппен, үлкен және кіші топтарда жұмыс істеуге қызықтыруды көздейді.  Сыныптың ұжымдық білімі кең, ал сыныптастардың бір-біріне берген көмегі өте тиімді, нәтижелі екенін тәжірибе көрсетіп отыр. Білімпаз оқушылар оқытушы рөліне ие болып, өз білгендерімен бөлісіп, оқуға деген қызығушылығы және өздігінен жаңа білімді игеруге деген ықыласы арта түседі. Ойдың тәуелсіздігін қолдау үшін мұғалім оқушыларға олардың әрқайсысының пікірі мен ойы құнды екенін жеткізе алуы керек. Ойды білдіру еркіндігін шектеу ойлауды шектеу деген сөз.
«Оқу мен жазу арқылы сын тұрғысынан ойлауды дамыту» жобасы мұғалімге нақты техникалар мен әдістерді таңдауда және оған шығармашылықпен қарауына ешқандай шектеулер қоймайды. Мұғалім оқулыққа тым тәуелді болмай, стратегияларды оқу материалына және оқушылардың ерекшеліктеріне бейімдеуге көп көңіл бөлуге тиіс. Мұғалім жасаушы, дәнекер немесе байланыстырушы және өз шәкіртінің серігі. Тек мұғалімге өзіне қолайлы жұмыс әдістерін таңдай алу керек.
СТО-ның қызметі оқу мен жазу арқылы ой тәуелсіздігінің дамуына арналған. Оқыту концепцияларды жетілдіруге, сөздік қорды байытуға, жалпы білімді кеңейтуге бағытталады және бақылау, түсіну, түйіндеу т.б. арқылы түсінуге үйретеді. Балалар ойшылар рөлінде «Мен мұны қайдан білемін?», мәтінді құрастырушылар ретінде «Бұл нені білдіреді?», мәтінді қолданушылар «Мен мұнымен не істей аламын?», мәтінді талдаушылар және бағалай білушілер ретінде, «Бұның мен үшін маңыздылығы неде?» деген сұрақтарға жауаптар іздейді.
Оқыту әдістерімен қатар материалды меңгерту дағдыларын да үйрену қажет. СТО жобасы тек фактілермен және білімдермен шектеліп қоймай, оларды іс жүзінде қолдануға аса назар аударады. Оқыту мақсаты  өмір бойы білімге құштар, тәуелсіз, өз алдына дербес ойшыларды  өсіру болып табылады. Тиімділігі төмен, дұрыс зерттелмеген әдістер баланың  оқуға деген қызығушылығын, мұғалімдердің жаңаша жұмыс істеуге деген талабын бәсеңдетуі мүмкін. 

Мен өз сабақтарымда сәтті қолданып жүрген тәсілдер қатарына «Ассоциациялар» мен «Кластерлерді» жатқызар едім. Бұл екеуі бір-бірімен тығыз байланысты, бірі екіншісін толықтырады, сондықтан бұларды бірге қолданған да тиімді. Ассоциациялар – тақырып бойынша балаларды ашық әрі еркін ойлауға жетелейтін оқыту әдісі. Ойлаудың бұл түрі біздің миымыздың жұмыс істеуіне ең жақын тұрған формасы болып табылады. «Ассоциацияларды» қолдану барысында мен балалардың бар білімді өз тәжірибелерінен құрастырып алатынына көз жеткіздім. 

«Ассоциация» әдісі бойынша жұмыс жүргізудің реті

Ана тілі, 2-сынып.  «Ұшқан ұя» тақырыбы. Тақырыпқа ену сәті:

1) Ұя сөзіне ассоциациялар ойлап, парақтарға жаздыру. 

1-сурет  «Ассоциация»
2) Ойлаған сөздерді мағынасына қарай    (сөз таптарына сәйкес) топтастыру.

жұмыртқа               бұтақ               жапырақ             үй                  жылу

құс                           ағаш                шөп                     ата-ана          

балапан                                           мамық

3)  Топтардағы сөздерді  өзара байланыстырып ойды жинақтап, қорыту.

Ұяда құстар жұмыртқа салып, балапан басып шығарады.Ұя ағаштың басына, бұтаққа орнатылады. Құстар оны шөппен, жапырақпен, мамықпен жылытады. Біздің ұямыз – біздің үйіміз. Онда жылы, себебі ата-анамыз бар.  
Кластерлер – ассоциацияларды өзара байланыстыратын сызықпен түсірілген бейне. Балаларды кластерлермен таныстырудың бастапқы сатысында немесе уақытты үнемдеу мақсатында жұмысты жеңілдетуге немесе ықшамдауға болады. Мысалы, 2-сыныпта қазақ тілінен «Сөз құрамы»тақырыбы бойынша оқушыларға келесі ұғымдар сериясы ұсынылды:
· сөздің мағыналы бөлігі

· сөздің өзгеретін бөлігі

· сөз бөлігі
· түбірлес сөздердің ортақ бөлігі

· жаңа сөз тудыру үшін қолданылады

· сөз бен сөзді байланыстыру үшін қолданылады

· былай белгіленеді 

               -    былай белгіленеді
               -    былай белгіленеді
Әр топ өзіндегі сөз бөлшегіне қатысты серияларды білімдеріне сәйкес таңдайды, ал төртінші топ мысалдарды реттейді. Соңында мұның бәрін тақтада ортақ кластерге жинақтайды.
                                               аң
                                     белгіленуі

Түбірлес сөздердің ортақ бөлігі

                                              Сөздің мағыналы бөлігі

2-сурет «Кластер»
Сөз бөлігі                                                                Сөз бөлігі      

өзгеріске ұшырайды                                              жаңа сөз тудырады

сөз бен сөзді байланыстырады                             белгіленуі 
белгіленуі                                                                аңшы

аңдарды
Бұл әдіс-тәсілдер балаларға ұнайды және оқу мен жазу арқылы сын тұрғысынан ойлауға үйрететіні сөзсіз.

 Сонымен бірге бұл әдістерді әлі оқып-жаза білмейтін 1-сынып балаларымен  де қолдануға болады.  Бірақ бұл жағдайда суреттер қолданылады.    Сурет арқылы  баланың ойлау қабілетін, қолының икемділігін дамытып,   дүниетанымын кеңейтуге мүмкіндіктер ашылады.  6-7 жасар балалардың басты әрекеті ойын болғандықтан, бұл әдісті қолданарда балаларға ойын ойнауды ұсынамын. Бұл ойынның шарты бойынша балалар берілген сөзге немесе суретке байланысты туындаған ойларын белгілі уақыт ішінде суретке түсіру керек, қандай да бір белгілері бойынша сол суреттерді сызықтармен қоршап  топтау керек, және жұмысты ең бірінші болып аяқтаған бала өз жұмысын қорғауға мүмкіншілік алады.
Бұл әдістерді, әсіресе, ақпараттық  құзыреттілікті дамытудың тиімді жолы деп білемін. Себебі  бұл жұмыстың барысында бала логикалық операцциялардың әр түрлерін: талдау, жинақтау, қорыту, ұқсастығы бойынша топтау, жүйелеу сияқты операцияларды қолдана отырып, ақпараттарды өңдейді, сыни тұрғыдан талданған ақпараттар негізінде қорытынды жасайды. 

Ақпараттық құзіреттілікті  қалыптастыру барысында баланың интеллектуалдық қабілеттері: талдау, жинақтау, салыстыру, өз ойын қорытып айту, дәлелдеу, жүйелеу сияқты біліктері  дамиды.
  СТО жобасында топпен жұмыс жасау қарастырылатын болғандықтан, онда коммуникативтік құзіреттілікті қалыптастырудың шешімін де табуға болады. Өйткені жұмыс барысында бала әдеп нормасына сәйкес өз ойын білдіруге, басқа да көзқарастарды қабылдауға, өзара өнімді іс-әрекет , жалпы нәтижеге қол жеткізуге, топтағы балалармен қарым-қатынас орнатуға үйренеді.

